
ABSTRAK 

Kajian ini meneliti pengaruh persekitaran terhadap penguasaan struktur ayat bahasa 

Melayu (SABM) dalam kalangan kanak-kanak prasekolah.  Tujuan kajian ini secara 

umum untuk meninjau SABM dalam kalangan kanak-kanak prasekolah, manakala secara 

khusus, kajian ini menyelidiki pengaruh persekitaran terhadap penguasaan SABM dalam 

kalangan kanak-kanak prasekolah.  Reka bentuk kajian berbentuk deskriptif dan 

melibatkan kajian kes serta tinjauan.  Kajian kes tertumpu pada satu kes tetapi 

menggunakan pelbagai lokasi, manakala kaedah tinjauan pula untuk mendapatkan data 

kuantitatif  bagi mengenal pasti hubungan antara tahap pelajaran ibu, faktor persekitaran 

fizikal dan faktor peluang berinteraksi dan berkomunikasi dengan SABM kanak-kanak.  

Tiga kaedah utama digunakan, iaitu kaedah pemerhatian, kaedah rakaman dan kaedah 

soal selidik.  Kaedah pemerhatian dan kaedah rakaman dijalankan serentak dari awal 

hingga akhir proses pengumpulan data.  Kaedah soal selidik pula digunakan pada awal 

kerja penyelidikan.  Responden kajian terdiri daripada 78 kanak-kanak prasekolah yang 

dipilih daripada 11 buah prasekolah di sekitar daerah Hulu Selangor. Instrumen kajian 

seperti kad-kad gambar dan pita rakaman digunakan, di samping aktiviti-aktiviti yang 

terancang dilaksanakan bagi memperoleh data yang dikehendaki. Data ditranskripsi dan 

diproses melalui program Statistical Package for Social Sciences (SPSS), versi 11.0. 

Analisis jadual silang, analisis korelasi Pearson Momen dan analisis regresi diaplikasikan 

untuk menguji hipotesis-hipotesis kajian.  Data kemudian dipersembahkan dalam bentuk 

jadual frekuensi dan jadual silang.  Hasil analisis data menunjukkan bahawa SABM yang 

paling dominan dalam kalangan kanak-kanak prasekolah daripada pelbagai latar belakang 

dan tahap status sosioekonomi keluarga ialah struktur ayat inti.  Ayat inti juga didapati 

lebih dominan dalam kalangan kanak-kanak prasekolah di kawasan luar bandar. Di 

samping itu, analisis jadual silang dan analisis korelasi Pearson Momen menunjukkan 

bahawa terdapat hubungan yang signifikan antara variabel-variabel bebas dengan SABM 

kanak-kanak prasekolah.  Hasil analisis regresi pula menunjukkan bahawa faktor 

kekerapan membaca dan faktor peluang meluahkan perasaan merupakan dua faktor yang 

paling dominan dalam mempengaruhi SABM kanak-kanak prasekolah. 

ABSTRACT 

This study concerned the influence of environment towards the proficiency of Malay 

sentence structure (SABM) among preschool children.  This study mainly aimed at 

investigating SABM among preschoolers, whereas specifically, it aimed at investigating 

the influences of environment towards the proficiency of SABM among preschool 

children.  This was a descriptive study involving case study (single case, multisite) and 

survey.  Survey method was administered to acquire quantitative data to determine the 

relationship between mothers’ level of education, environment factors as well as 

interaction and communication factors with regards to the respondents’ SABM.  Three 

main methods were used, ie. observation, recording and questionaire.  Observation and 

recording methods were carried out simultaneously throughout the process of data 

collection.  78 respondents were selected from 11 preschools within the Hulu Selangor 

district. Instruments such as picture cards and tape recorder as well as well planned 

activities were administered to acquire the data.  The data were then transcribed, 

analysed and processed using the SPSS (Statistical Package for Social Sciences), Version 

11.0. Crosstabulatioan analysis, Pearson Moment correlation and regression analysis  

were applied to test the hypothesis. Data were then presented in the form of frequency 

and crosstabulation tables.  The result of data analysis indicated that kernel sentences 

were most dominant among preschool children from various socioeconomic and family 

background.  Kernel sentences were also more dominant among preschool children from  

the rural areas.  Crosstabulation analysis and Pearson Moment correlation analysis 

indicated significant relationship between independent variables and the preschoolers’ 

SABM.  Regression analysis on the other hand, indicated that the two most dominant 

factors which influenced the preschoolers’ SABM were reading frequencies and 

opportunities to express or voice out feelings and opinions. 

BAB 1 

 

 

 

PENDAHULUAN 

 

 

 

1.1 Pengenalan 

 

Ramai pengkaji mengaitkan kejayaan akademik seseorang dengan kecekapan atau 

kebolehan berbahasanya (Simon & Laura, 2003; Christiansen, 2003; Bredekamp, 2000; 

Yardley, 1973).  Misalnya, Simon & Laura (2003) mengatakan, “the development of 

language and literacy skills is vital to future success in our society”.  Menurut 

Christiansen, “language is important for children to succeed in school”, manakala 

Yardley pula mengatakan “how language serves to shape children’s academic thinking is 

of utmost concern since this is the time during which the foundations for their future 

success in school are laid”.  Pendapat-pendapat di atas menunjukkan kepentingan bahasa 

dalam menentukan kejayaan kanak-kanak di sekolah. 

 Melalui bahasa, kanak-kanak dapat berkomunikasi dan berinteraksi dengan orang 

lain secara berkesan.  Bahasa juga membolehkan kanak-kanak menyusun dan 

mengutarakan idea serta pengalaman mereka sewaktu berhubung dengan kanak-kanak  

yang lain (Rohani Abdullah, 2001).  Dalam konteks pendidikan di negara kita, kebolehan 

atau kecekapan berbahasa kanak-kanak berkait rapat dengan kebolehan kanak-kanak 

menguasai kemahiran bahasa.  Kemahiran bahasa secara umum merangkumi empat aspek 

utama, iaitu kemahiran mendengar, bertutur, membaca dan menulis.  Kesemua kemahiran 

bahasa ini penting dalam kehidupan individu, sama ada pada peringkat alam 

persekolahan, alam pekerjaan, atau dalam bidang sosial yang kesemuanya menuntut 

kecekapan berbahasa seseorang. 

 Dalam alam persekolahan khususnya, penguasaan bahasa Melayu (BM) amat 

penting.  Hal ini demikian kerana BM merupakan bahasa pengantar di sekolah dan 

merentasi semua subjek dalam kurikulum.  Sekiranya kanak-kanak atau pelajar sekolah 

lemah dalam kemahiran berbahasa, besar kemungkinan kelemahan tersebut akan 

menjejaskan pelajaran dalam subjek-subjek yang lain.  Oleh hal yang demikian, keempat-

empat kemahiran bahasa itu wajar diberi penekanan yang sama dalam proses pengajaran 

dan pembelajaran (P&P) bahasa (Abdul Aziz Abdul Talib, 1993). 

 Kemahiran bahasa sebagai aspek penting dalam P&P turut diberi penekanan 

dalam kurikulum BM semenjak peringkat prasekolah.  Kurikulum BM prasekolah 

menekankan bahawa BM wajar dikuasai dengan baik dari peringkat prasekolah lagi.  

Dalam hal ini, tujuan kurikulum BM untuk membolehkan murid-murid menguasai 

keempat-empat kemahiran bahasa seperti yang berikut, iaitu: 

(i) mendengar dan menyatakan apa yang didengar (kemahiran mendengar); 

(ii) bertutur dengan sebutan yang betul dan bahasa yang bertatasusila 

(kemahiran bertutur); 

(iii) membaca dan menceritakan isi bacaan sesuai dengan peringkat 

perkembangan murid (kemahiran membaca) dan 

(iv) menulis perkataan dan ayat mudah dengan betul (kemahiran menulis). 

(Kurikulum Prasekolah Kebangsaan, 2003:12) 

 

Perkara (iv) di atas menunjukkan betapa pada peringkat prasekolah lagi, 

kurikulum BM sudah menekankan penguasaan struktur ayat (SA) dalam kalangan kanak-

kanak sebagai asas kepada kemahiran menulis yang lebih kompleks pada peringkat 

persekolahan yang lebih tinggi. 

 Dalam penggunaan bahasa seharian, semua individu tidak terkecuali daripada 

menggunakan ayat sebagai wadah atau wacana untuk berkomunikasi, melahirkan 

perasaan, fikiran, kemahuan dan sebagainya (Petty & Jensen, 1998; Asmah Haji Omar, 

1991; Sudaryanto, 1990; Lewis, 1969).  Dalam sistem pendidikan negara, penguasaan SA 

yang betul penting untuk memperoleh keputusan yang baik dalam peperiksaan bertulis 

bagi mata pelajaran BM.  Pencapaian murid atau pelajar dalam mata pelajaran BM sering 

dikaitkan dengan pencapaian mereka dalam aspek penulisan karangan yang mana rata-

rata kajian mengaitkan kelemahan penulisan karangan kanak-kanak dengan kelemahan 

penguasaan SA.  Kelemahan itu pula dapat dikaji daripada aspek kesalahan frasa, 



 

4

penggunaan SA yang tidak gramatis seperti ayat tergantung, ayat yang terlalu panjang, 

ayat tanpa subjek dan sebagainya (Awang Mohd.  Amin, 1990; Nathesan, 1998; Arpan 

Shahbudin Latip, 1998; Majlis Peperiksaan Malaysia, 1998). 

 Dalam kajian yang berkaitan, Farid M. Onn dalam Latifah Mohd. Yunus dan 

Radiah Nordin (1995) menyenaraikan sekurang-kurangnya lima belas kelemahan dan 

masalah dalam aspek penulisan karangan.  Antara kelemahan berkaitan SA yang 

disenaraikan ialah penulisan ayat yang tidak jelas dan berliku-liku, hubungan yang 

kurang logik antara ayat serta ayat tergantung.  Kelemahan sebegini tidak sewajarnya 

berlaku jika kanak-kanak mempunyai asas penguasaan SA yang baik, bermula daripada 

peringkat awal persekolahan.  Penguasaan SA perlu dimantapkan pada peringkat asas 

ketika kanak-kanak berada di peringkat prasekolah sebagai persediaan awal untuk mereka 

menguasai SA yang lebih kompleks dalam aspek penulisan di peringkat sekolah rendah, 

peringkat pengajian tinggi dan seterusnya ke alam pekerjaan.  Dalam erti kata yang lain, 

kanak-kanak perlu didedahkan sebanyak mungkin kepada pengaruh dan rangsangan 

linguistik dari persekitaran melalui pelbagai konteks seperti penglihatan, pandangan dan 

perasaan.  Hal ini sedemikian kerana bunyi bahasa dan objek yang dapat dilihat 

membolehkan kanak-kanak mengembangkan minda mereka (Mohamed Awang, 1979). 

 Penguasaan bahasa kanak-kanak pada peringkat awal tidak dapat dipisahkan 

daripada komponen keluarga dan sekolah yang mewakili persekitaran asas untuk 

membantu kanak-kanak membesar dan berkembang dalam pelbagai aspek (Coleman, 

1991).  Perubahan kepercayaan, nilai dan sikap telah mengakibatkan perubahan yang 

jelas dalam struktur keluarga.  Walau bagaimanapun, keluarga sebagai unit asas tetap 

memainkan peranan utama dalam perkembangan fizikal, emosi dan sosial kanak-kanak.  

Pada masa yang sama, para pengkaji mengenal pasti pendidikan prasekolah sebagai 

peringkat kritikal dalam perkembangan kanak-kanak, sama ada dari segi perkembangan 

intelek, perkembangan sosial, perkembangan emosi, mahupun perkembangan bahasa 

(Corson, 1988).  Kepentingan mutu interaksi antara ibu bapa dengan kanak-kanak pada 

peringkat awal sering kali diberi penekanan kerana interaksi yang bermutu akan 

mewujudkan penguasaan bahasa yang baik. 

 Salah satu petunjuk kejayaan kanak-kanak di alam persekolahan ialah kebolehan 

berbahasa kanak-kanak pada peringkat awal (White, 1991).  Seperti yang dijelaskan oleh  

Chall dan  Curtis (1991), kanak-kanak yang lemah dari segi penguasaan kemahiran 

bahasa bukan sahaja berisiko untuk mencapai kejayaan di sekolah, malah turut berisiko 

dari segi pencapaian peribadi dan sosial.  Oleh hal yang demikian, program pendidikan 

prasekolah perlu menyediakan satu asas yang kukuh untuk membantu kanak-kanak 

mengoptimumkan potensi mereka bagi mencapai kejayaan di sekolah dan dalam 

kehidupan selepas alam persekolahan.  Justeru, sebarang program yang diadakan perlu 

mendapatkan sokongan dan kerjasama daripada pihak keluarga bagi mewujudkan 

persekitaran yang dapat membantu perkembangan kanak-kanak. 

 Persekitaran yang memberangsangkan akan memberikan pengalaman yang 

berharga dalam semua aspek perkembangan kanak-kanak, sama ada dari segi fizikal, 

intelek, bahasa, sosial, emosi, mahupun nilai.  Dari segi perkembangan bahasa misalnya, 

Foder, Bever dan Garrett (1974) berpendapat bahawa perkembangan bahasa kanak-kanak 

dibantu oleh persekitaran yang kaya dengan pengalaman.  Dalam hal ini, individu-

individu yang terlibat secara langsung dengan kanak-kanak, seperti para ibu bapa, guru 

atau pengasuh sering tertanya-tanya tentang bentuk persekitaran yang terbaik untuk 

membantu perkembangan bahasa kanak-kanak.  Kajian-kajian lepas tentang pemerolehan 

bahasa dapat memberikan sedikit sebanyak input tentang persoalan tersebut, walau tidak 

ada satu pun jawapan yang dapat merungkaikan persoalan berkenaan secara khusus.  

Keadaan ini disebabkan pemerolehan dan perkembangan bahasa kanak-kanak merupakan 

suatu proses semulajadi dan semua kanak-kanak mengalami proses tersebut, tidak kira 

jenis persekitaran yang dihadapinya (Lindfors, 1980). 

 Persekitaran sosial yang kondusif di rumah dikatakan mampu menyediakan 

peluang yang banyak untuk kanak-kanak melibatkan diri dalam perbualan dengan orang-

orang dewasa.  Penglibatan dalam perbualan dengan individu-individu yang lebih matang 

secara tidak langsung menambahkan pengalaman berbahasa kanak-kanak (Foder, Bever 

dan. Garrett, 1974).  Berk dan Garvin (1984:272) turut mengaitkan pengalaman sosial 

pada peringkat awal sebegini dengan peningkatan mutu pertuturan peribadi (private 

speech) kanak-kanak.  Dalam konteks ini, Berk dan Garvin bersetuju bahawa teori 

Vygotsky yang menekankan bahawa interaksi sosial bukan sahaja mempengaruhi 

perkembangan pertuturan peribadi kanak-kanak, bahkan juga mempengaruhi 

perkembangan pemikiran kanak-kanak adalah benar. 

 Kajian-kajian turut membuktikan bahawa persekitaran yang memberangsangkan 

akan menambahkan peluang untuk kanak-kanak menerokai penggunaan bahasa dan 

memungkinkan kanak-kanak membina konsep yang lebih kukuh tentang bahasa 

ibundanya disebabkan adanya pengalaman secara langsung.  Oleh hal yang demikian, 

keluarga sebagai unit yang paling dekat dengan kanak-kanak mampu menyediakan 

persekitaran yang kondusif untuk membantu penguasaan bahasa kanak-kanak. 

1.2 Kurikulum Prasekolah 

Untuk mempertingkatkan keberkesanan sistem pendidikan prasekolah, Pusat 

Perkembangan Kurikulum (PPK) telah menggubal semula kurikulum pendidikan 

prasekolah.  Hasilnya, kurikulum prasekolah kebangsaan dibahagikan kepada beberapa 

komponen utama, sesuai dengan perkembangan jasmani, emosi, rohani dan intelek atau 

mental kanak-kanak dalam lingkungan umur empat hingga enam tahun.  Antara 

komponen yang terkandung dalam kurikulum prasekolah kebangsaan yang digubal 

semula adalah seperti yang berikut: 

(i) komponen bahasa dan komunikasi; 

(ii) komponen perkembangan kognitif; 

(iii) komponen pendidikan kerohanian dan moral; 

(iv) komponen perkembangan sosioekonomi; 

(v) komponen perkembangan fizikal dan 

(vi) komponen kreativiti dan estetika. 

                       (Kurikulum Prasekolah Kebangsaan, 2003:4) 

 

 Memandangkan matlamat kajian adalah untuk mengkaji penguasaan struktur ayat 

bahasa Melayu (SABM) dalam kalangan kanak-kanak prasekolah, maka komponen 

bahasa dan komunikasi akan dihuraikan secara lebih terperinci.  Komponen bahasa dan 

komunikasi dalam Kurikulum Prasekolah Kebangsaan (2003) merangkumi BM sebagai 

bahasa kebangsaan, bahasa Cina sebagai bahasa pengantar di sekolah Cina, bahasa Tamil 

sebagai bahasa pengantar  di sekolah Tamil dan bahasa Inggeris sebagai bahasa kedua.  

Menurut huraian di dalam Kurikulum Prasekolah Kebangsaan (2003), kemahiran bahasa 

dan komunikasi merupakan nadi kepada pembelajaran murid.  Seseorang murid sudah 

menguasai kemahiran asas bahasa apabila mereka mempunyai kemahiran mendengar, 

bertutur, membaca dan menulis serta boleh berinteraksi dengan orang lain.  Kebolehan 

berbahasa dan berkomunikasi dengan baik meningkatkan keyakinan murid untuk 

melibatkkan diri secara aktif dalam pembelajaran.  Perkara ini menjadi asas kepada 

pembelajaran sepanjang hayat (Kurikulum Prasekolah Kebangsaan, 2003:9).    

Prinsip utama pengajaran bahasa adalah menyatupadukan keempat-empat 

kemahiran bahasa, iaitu kemahiran mendengar, bertutur, membaca dan menulis dalam 

bahasa yang dipelajari.   Kemahiran-kemahiran tersebut merangkumi aspek-aspek seperti 

yang berikut: 

(i) kemahiran mendengar – murid boleh membezakan bunyi dan boleh 

memahami apa yang didengar; 

(ii) kemahiran bertutur – murid dapat menyebut bunyi dan perkataan dengan 

betul serta dapat menyatakan pemikiran dan perasaan mereka secara 

berkesan dan bertatasusila; 

(iii) kemahiran membaca – murid boleh mengucapkan apa yang tertulis dan 

bercetak dan memahami makna perkataan atau ayat yang dibaca dan 

(iv) Kemahiran menulis – murid dilatih untuk menguasai motor halus sehingga 

boleh menuliskan huruf dan perkataan dan seterusnya menulis ayat 

mudah. 

 

Kemahiran-kemahiran bahasa dan komunikasi di atas boleh dicapai melalui 

pembelajaran yang bermakna dan menggembirakan seperti permainan bahasa, main 

peranan, bercerita, lawatan dan sebagainya (KPM, 2003).  Dalam konteks ini, kanak-

kanak belajar bahasa melalui berbagai-bagai cara, antaranya dengan meniru  bunyi yang 

pernah didengar.  Mereka belajar dengan meniru orang dewasa dan rakan-rakan mereka 

ketika bercakap.  Mereka mendengar pertuturan daripada orang lain dan meluahkan 

dengan cara tertentu.  Bunyi perkataan adalah “MAGIC” bagi anak-anak.  Contohnya, 

kanak-kanak pada peringkat prasekolah tertarik dengan permainan lagu berantai yang 

berikut: 

 Malam yang sepi pi … pi 

 Pak Mat jual topi pi … pi 

 Topi yang koyak yak … yak 

 Pak Mat jual tempoyak yak … yak 

 Tempoyak yang basi si … si 

 Pak Mat jual nasi si … si 

 

          (Sumber: Rohani Abdullah dan Nani Menon, 2003:157) 

 

 Perkataan “MAGIC” seperti contoh di atas diperoleh apabila kanak-kanak mula 

bermain dengan bahasa.  Selepas menghafal dan menghasilkan semula perkataan 

tersebut, mereka akan mempelbagaikan dan memanipulasikannya dalam pelbagai 

keadaan.  Mereka membina perkataan yang lucu, mudah dan mereka atau mencipta cerita 

khayalan daripada pengalaman sendiri.  Justeru, kanak-kanak perlu didedahkan kepada 

pelbagai alatan dan aktiviti spontan bagi membolehkan mereka menerokai dan seterusnya 

mengembangkan penguasaan bahasa mereka.  Suasana pembelajaran dalam kelas juga 

hendaklah merupakan suasana yang merangsangkan perkembangan bahasa. 

 

 


